
ᑲᓛᖡᑦ ᓄᓈᓐᓂ 2010-ᒥ  ᓇᓗᓇᐃᖃᑎᒌᒍᑕᖅ 
 
ᔫᓂ 28 – 2 ᔪᓚᐃ 2010 ᑲᓛᖡᑦ ᓄᓈᓐᓂ, ᐃᓄᐃᑦ ᐊᓛᓯᑲᒥ, ᑲᓇᑕᒥ, ᑲᓛᖡᑦ ᓄᓈᓐᓂ, ᑦᓱᑯᑦᑲᒥ 11ᖓᓐᓂ 
ᑲᑎᒪᕕᔾᔪᐊᕐᓂᖃᖅᑎᓪᓗᒋᑦ ᐊᒻᒪᓗ 30-ᖏᓐᓂᒃ ᓇᓪᓕᐅᓂᖅᓯᐅᕈᑎᖃᖅᑎᓪᓗᒋ5 ᐱᙳᖅᑎᑕᐅᓚᐅᖅᓯᒪᓂᖓᑕ ᐃᓄᐃᑦ ᓯᓚᕐᔪᐊᕐᒥ 

ᑲᑐᔾᔨᖃᑎᒌᖏᑦ, ᐊᒻ ᒪᓗ ᐱᓕᕆᐊᕆᔭᐅᓪ ᓗᐊᕐ ᓂᐊᖅᑐᑦ  ᑲᑎᒪᕕᔾ ᔪᐊᕐ ᓂᖃᖅᑎᓪ ᓗᒋᑦ  ᑐᙵᕕᒋᔭᐅᓗᑎᑦ  
ᐃᓅᖃᑎᒌᓐᓂᖅ - Inoqatigiinneq -- Sharing Life 

  
ᐃᖅᑲᐅᒪᑦᑎᓪᓗᑎᑦ ᑲᑐᔾᔨᖃᑎᒌᑉᐸᒻᒪᑕ ᓄᓇᒦᙶᖅᑐᓂᒃ ᐊᑐᕋᒃᓴᓂᒃ, ᐃᓕᖅᑯᓯᕐᒥᒃ, ᐊᒻᒪ ᐃᓅᓯᕐᒥᒃ ᐃᓅᖃᑎᒥᓄᑦ ᑐᙵᕕᒋᔭᐅᒻᒪᑦ 
ᐃᓕᖅᑯᓯᕆᔭᐅᓪᓗᓂ ᐃᓅᓗᓂ, ᐊᒻᒪᓗ ᑕᒪᒃᑯᐊ ᑲᑐᔾᔨᒋᔾᔪᑎᒋᓪᓗᑎᒍᑦ ᐊᑕᐅᓯᐅᓪᓗᑕ ᐃᓅᖃᑎᒌᑦᑐᑕ ᑎᓴᒪᓂᒃ 
ᓄᓇᕐᔪᐊᕐᒦᙶᖓᒐᓗᐊᖅᑕ:  
 
ᓱᖅᑯᐃᒋᓪᓗᒍ ᓯᕗᓪᓕᖅᐹᕐᒥ ᐃᓄᐃᑦ ᓯᓚᕐᔪᐊᕐᒥ ᑲᑐᔾᔨᖃᑎᒌᖏᑦ ᑲᑎᒪᕕᔾᔪᐊᕐᓂᖃᓚᐅᖅᓯᒪᒻᒪᑕ ᐊᓛᓯᑲᒥ 1977−ᖑᑎᓪᓗᒍ ᐄᕙᓐ ᕼᐊᑉᓴᓐ 
ᐊᖓᔪᒃᑎᖅ ᖃᐃᖁᔨᓚᐅᖅᓯᒪᒻᒪᑦ ᐃᓄᓐᓂᒃ ᐅᑭᐅᖅᑕᖅᑐᒥᐅᑕᕐᓂᒃ ᑲᑐᔾᔨᖃᑎᒌᖁᔨᓪᓗᓂ ᐊᑐᖃᑦᑕᕐᓂᑯᒥᓂᖏᓐᓂᒃ ᓄᓇᖏᓐᓂ, 
ᓇᓪᓕᐅᓂᖅᓯᐅᖁᔨᓪᓗᓂ ᐃᓅᓂᖏᓐᓂᒃ, ᐊᒻᒪᓗ ᑲᑐᔾᔨᖃᑎᒌᓪᓗᑎᑦ ᓄᓇᕐᔪᐊᕐᒥᐅᖃᑎᒌᓪᓗᑎᑦ ᖃᓄᐃᓕᐅᕈᑎᖃᖅᐸᓪᓕᐊᖁᔨᓪᓗᓂ;  
 
ᐃᖅᑲᐅᒪᓪᓗᑕ ᑭᖑᒧᑦ ᐊᕙᑎᑦ ᖁᓖᓪᓗ ᐊᕐᕌᒎᓕᖅᑐᓂᒃ ᓯᕗᓪᓕᖅᐹᕐᒥ ᑲᑎᒪᕕᔾᔪᐊᕐᓂᖃᖅᑐᒥᓂᐅᓚᐅᖅᓯᒪᑎᓪᓗᒍ ᐃᓄᐃᑦ ᓯᓚᕐᔪᐊᕐᒥ 

ᑲᑐᔾᔨᖃᑎᒌᖏᑦ, ᑲᓛᖡᑦ ᓄᓈᓐᓃᓚᐅᖅᓯᒪᒻᒪᑕ ᑕᒫᓂ 1980s−ᐅᑎᓪᓗᒍ; 
 
ᓯᕗᒧᐊᒍᒪᓪᓗᑕ ᑕᐅᑐᑦᑐᒍᑦ ᐊᕙᑎᑦ ᖁᓖᓪᓗ ᐊᕐᕌᒍᒃᑲᓐᓂᕐᓂᒃ ᐱᓕᕆᖃᑎᒌᑦᑎᐊᒃᑲᓐᓂᕈᓐᓇᓛᕋᑦᑕ ᒪᓕᑦᑐᒋᑦ ᐊᑐᐊᕈᑎᒋᓚᐅᖅᓯᒪᔭᕗᑦ 
ᐃᓄᐃᑦ ᑲᑎᒻᒪᑎᓪᓗᒋ  ᑲᑎᒪᕕᔾᔪᐊᕐᓂᑯᒥᓂᖏᓐᓂᒃ, ᐊᒻᒪᓗ ᐃᓕᑕᒥᓂᐅᓪᓗᑎᑦ ᑕᒻᒪᕈᑎᒋᔭᐅᖃᑦᑕᕐᓂᑯᑦ, ᐊᑐᖅᑕᐅᖃᑦᑕᖅᑐᒥᓃᑦ 
ᑲᑐᔾᔭᐅᓪᓗᑎᓪᓗ ᐊᒻᒪᓗ ᐃᓕᑉᐹᓪᓕᖅᓯᒪᓪᓗᑕ ᖁᓖᑦ ᐱᖓᓱᐊᖅᑎᕐᓗᒋᑦ ᑲᑎᑦᑐᒋᑦ ᐊᕐᕌᒎᓕᖅᑐᓂᒃ;  
 
ᑐᑭᓯᐅᒪᓪᓗᒍ ᐊᔾᔨᐅᙱᓐᓂᕆᔭᖓᑦ ᖃᓄᐃᑦᑑᓂᖏᑦ ᐊᒻᒪᓗ ᑕᐅᑐᑦᑕᐅᓲᖑᓂᖏᑦ ᐃᓄᐃᑦ ᓯᓚᕐᔪᐊᕐᒥ ᑲᑐᔾᔨᖃᑎᒌᖏᑦ 

ᓄᓇᖃᖅᑳᖅᓯᒪᔪᑦ ᐃᓄᐃᑦ ᑲᑐᔾᔨᖃᑎᒌᖑᓪᓗᓂ ᐊᖏᕐᕋᑦᑎᓐᓂ ᐊᒻᒪᓗ ᓯᓚᑖᓂ;  

 

ᐃᓕᓴᖅᓯᓯᒪᓪᓗᑕ ᐱᒻᒪᕆᐅᓂᖓᓂᒃ ᐃᑲᔪᕈᑎᒋᓯᒪᔭᖏᑕ ᐃᓄᐃᑦ ᓯᓚᕐᔪᐊᕐᒥ ᑲᑐᔾᔨᖃᑎᒌᖏᑦ ᐃᒃᓯᕙᐅᑕᕆᔭᐅᔪᑉ ᐱᔭᕇᕐᓂᐅᓴᓕᖅᑐᑉ 
ᐊᒻᒪᓗ ᐊᐅᓚᑦᑎᔨᖏᑦ ᖁᓕᖓᓐᓂ ᑲᑎᒪᕕᔾᔪᐊᕐᓂᖃᓚᐅᖅᑎᓪᓗᒋᑦ ᑕᐃᒪᙵᓂᑦ;  
 
ᐃᑲᔪᖅᑐᐃᔪᓐᓇᕐᓂᓕᒫᑦᑎᓐᓂᒃ ᐃᑲᔪᕐᓗᑕ  ᓄᑖᕐᒧᑦ  ᓂᕈᐊᖅᑕᐅᕋᑖᖅᑐᒧᑦ ᐃᓄᐃᑦ ᓯᓚᕐᔪᐊᕐᒥ ᑲᑐᔾᔨᖃᑎᒌᖏᑦ ᐃᒃᓯᕙᐅᑕᖓᓄᑦ ᐊᒻᒪᓗ 

ᐊᐅᓚᑦᑎᔨᖏᓐᓄᑦ ᐊᒻᒪᓗ ᖁᔭᓐᓇᒦᖅᑐᒋᑦ  ᑲᒪᒋᔭᖃᐃᓐᓇᕈᒪᓂᖏᓐᓂᒃ ᐊᔭᐅᕆᐊᕐᓗᑎᑦ ᐃᓄᓐᓂᒃ ᐊᑕᐅᓯᐅᑎᑕᐅᓗᑎᑦ ᓄᓇᕐᔪᐊᕐᒥ ᐊᒻᒪᓗ 

ᑲᒪᒋᒋᐊᓕᒻᒥᓂᒃ ᑲᒪᒋᔭᖃᑦᑎᐊᕐᓂᐊᕐᓂᕋᖅᓯᒪᓂᖏᓐᓂᒃ; 

ᖃᐅᔨᒪᓪᓗᑕ ᐱᒻᒪᕆᐅᓂᖏᓐᓂᒃ ᐃᓚᐅᖃᑕᐅᒋᐊᖃᕐᒪᑕ ᐃᓄᐃᑦ ᓱᕈᓯᖏᑦ ᒪᒃᑯᑦᑐᖏᓪᓗ ᐱᓕᕆᐊᖏᓐᓄᑦ ᐃᓄᐃᑦ ᓯᓚᕐᔪᐊᕐᒥ 
ᑲᑐᔾᔨᖃᑎᒌᖏᑦ, ᓯᕗᓂᒃᓴᒥ ᒪᑭᒪᔾᔪᑎᑐᐊᕆᔭᒃᓴᕆᒐᑦᑎᒍ; 
 
ᓇᓪᓕᐅᓂᖅᓯᐅᕈᑎᖃᕐᓗᑕ ᐊᑐᖅᑕᐅᖃᑦᑕᕐᓂᐊᕐᓂᕋᖅᓯᒪᔭᖏᓐᓂᒃ ᓄᓇᕐᔪᐊᕐᒥᐅᑦ ᑲᑐᔾᔨᖃᑎᒌᖏᑕ ᑲᑎᒪᔨᕐᔪᐊᖏᑦ 2007−ᖑᑎᓪᓗᒍ 
ᓄᓇᕐᔪᐊᕐᒥᐅᑦ ᑲᑐᔾᔨᖃᑎᒌᖏᑕ ᑲᑎᒪᔨᕐᔪᐊᖏᑦ ᓇᓗᓇᐃᕈᑎᖏᑦ ᐱᔪᓐᓇᐅᑎᖏᑕ ᓄᓇᖃᖅᑕᖅᓯᒪᔪᓂᒃ ᐊᓯᖏᓪ, ᓇᓗᓇᐃᕈᑎᖃᖅᑐᑦ 
ᑕᒪᐃᓐᓂ ᐃᓄᐃᑦ ᐃᑲᔪᕐᓂᖃᓲᖑᒻᒪᑕ ᐊᔾᔨᒌᙱᓐᓂᖏᓐᓂ ᐊᒻᒪᓗ ᓴᙱᔫᓂᖏᓐᓂ ᐃᓅᖃᑎᒌᑦᑐᑦ ᐊᒻᒪᓗ ᐃᓕᖅᑯᓯᕆᔭᐅᔪᑦ, 
ᓄᓇᖃᖅᑳᖅᓯᒪᔪᑦ ᐊᑭᕋᖅᑐᖅᑕᐅᔾᔮᙱᒻᒪᑕ, ᐊᒻᒪᓗ ᐱᔪᓐᓇᐅᑎᖃᕐᓗᑎᑦ ᐃᒻᒥᓂᒃ ᐊᐅᓚᑦᑎᒍᓐᓇᕐᓗᑎᑦ; ᐊᒻᒪᓗ ᓇᓕᒧᒌᖃᑕᐅᒻᒪᑕ 
ᐊᓯᖏᓐᓄᑦ ᐃᓄᓐᓄᑦ, ᐃᓕᓴᕆᔭᐅᓪᓗᑎᓪᓗ ᐱᔪᓐᓇᐅᑎᖃᕐᓂᖏᓐᓂᒃ ᐊᔾᔨᐅᙱᒍᓐᓇᕆᐊᖏᑦ ᐊᒻᒪᓗ ᐃᑉᐱᒋᔭᐅᑦᑎᐊᕐᓂᐊᖅᑐᑎᑦ ᑕᒪᒃᑯᐊ;  
 
ᐃᓕᓴᕆᓪᓗᒋᑦ ᐱᔪᓐᓇᐅᑎᖏᑦ ᓄᓇᖃᖅᑳᖅᓯᒪᔪᑦ ᓄᓇᕐᔪᐊᕐᒥ, ᐱᖃᓯᐅᑎᓪᓗᒋᑦ ᐃᓄᐃᑦ, ᑕᒪᐃᓐᓂᓕᒫᖅ ᐃᓕᓴᕆᔭᐅᓪᓚᑦᑖᖅᓯᒪᙱᒻᒪᑕ 
ᐊᒻᒪᓗ ᐃᓄᐃᑦ ᐃᖅᑲᓇᐃᔭᖃᑎᖃᖃᑦᑕᕐᓂᐊᕐᒪᑕ ᐃᓅᖃᑎᒥᓂᒃ ᑭᒃᑯᑐᐃᓐᓇᕐᓂᒃ ᑕᒪᐃᓐᓂᓕᒫᖅ ᐱᔪᓐᓇᐅᑎᖏᑦ 
ᐊᖏᖅᑕᐅᓇᓱᐊᕐᓂᓕᒫᖏᓐᓂᒃ;  
 
ᖃᐅᔨᓪᓗᒋᑦ ᓱᑲᑦᑐᒥᒃ ᐊᒻᒪᓗ ᐊᖏᔪᒻᒪᕆᒻᒥᒃ ᐱᓕᕆᐊᖃᕈᑎᒋᔭᐅᔪᒪᒻᒪᑦ ᐊᒻᒪᓗ ᓯᓚᑖᓃᙶᖅᑐᓂᒃ ᖃᓄᐃᓕᐅᕈᑎᒋᔭᐅᔪᒪᓯᒪᒻᒪᑦ 
ᐅᑭᐅᖅᑕᖅᑐᖅ ᓴᙱᔪᓄᑦ ᓄᓇᕐᔪᐊᕐᓄᑦ, ᓴᓈᒃᓴᓕᕆᔨᓄᑦ, ᖃᐅᔨᓴᖅᑎᓄᑦ, ᐊᒻᒪᓗ ᐊᓯᖏᓐᓄᑦ ᐊᔾᔨᐅᙱᑦᑐᓂᒃ ᐱᓕᕆᐊᖃᕐᕕᒋᔭᖃᕈᒪᓲᕐᓄᑦ 
ᐊᕐᕌᒎᓕᖅᑐᑦ ᑎᓴᒪᓂᒃ ᖁᓚᕐᓇᙱᓚᖅ ᑕᒪᓐᓇ ᑲᔪᓯᓂᖃᐃᓐᓇᕐᓂᐊᕐᒪᑦ ᐊᒻᒪᓗ ᐅᔾᔨᕆᔭᐅᑦᑎᐊᕆᐊᖃᒻᒪᕆᓐᓂᐊᖅᑐᓂᒃ ᐊᒻᒪᓗ 
ᓇᐅᑦᓯᖅᑐᖅᑎᐊᕆᐊᖃᕐᓂᐊᖅᑐᑎᑦ ᐃᓄᐃᑦ ᓯᓚᕐᔪᐊᕐᒥ ᑲᑐᔾᔨᖃᑎᒌᖏᓐᓄᑦ ᐊᕐᕌᒎᓂᐊᖅᑐᓄᑦ ᑎᓴᒪᓄᑦ;  

ᖃᐅᔨᖃᑦᑕᖅᓯᒪᓕᖅᑐᑕ ᐅᑭᐅᖅᑕᖅᑐᖅ ᐊᓯᔾᔨᕐᓂᖓᓂᒃ, ᓯᑯᓗ ᐊᐅᑉᐸᓪᓕᐊᓕᖅᑐᓂᒃ ᐃᓄᐃᑦ ᓄᓇᖓᓂᒃ, ᐃᓱᒫᓘᑎᒋᔭᒻᒪᕆᐅᓪᓗᓂ ᑕᒪᓐᓇ 
ᐊᒻᒪᓗ ᑲᑉᐱᐊᓇᖅᑐᓂᒃ, ᑭᓯᐊᓂᓗ ᖃᐅᔨᒪᓪᓗᑕ ᐃᓄᐃᑦ ᐊᑐᕋᒃᓴᖏᓐᓂᒃ ᓄᓇᖏᓐᓂᒃ ᓇᓂᓯᔪᓐᓇᓲᖑᒻᒪᑕ ᐊᒻᒪᓗ 
ᓱᖏᐅᑎᓂᐅᓴᑐᐃᓐᓇᓲᖑᓪᓗᑎᑦ ᐊᒻᒪᓗ ᐊᒃᓱᕉᑎᖏᓐᓂᒃ ᐊᓂᒎᑎᖃᕈᓐᓇᑦᑎᐊᖏᓐᓇᖅᑐᑎᒃ, ᐊᓯᔾᔨᒃᑲᓗᐊᖅᑎᓪᓗᒍ, ᑲᔪᓯᓂᖃᑦᑎᐊᕐᓂᒃᑯᑦ;  
 

ᑕᐅᑐᑦᑐᒍ ᓄᓇᕐᔪᐊᑉ ᒐᕙᒪᖏᑦ ᓴᙱᔫᔪᑦ, ᓴᓈᒃᓴᓕᕆᔨᐅᔪᑦ, ᐊᒻᒪᓗ ᑎᒥᐅᔪᑦ ᐊᑐᕈᒪᕙᓪᓕᐊᔪᒻᒪᕆᐅᒻᒪᑕ ᐅᑭᐅᖅᑕᖅᑐᑉ ᐃᒪᖓᓂᒃ ᐊᒻᒪᓗ 
ᓄᓇᖏᓐᓃᙶᖓᔪᓂᒃ ᐊᑐᕋᒃᓴᓂᒃ; 
 
ᐃᓕᓴᖅᓯᓯᒪᓪᓗᑕ ᐃᓄᐃᑦ, ᐃᒪᕐᒥᐅᑕᓂᒃ ᐊᑐᓲᖑᓪᓗᑎᑦ ᐃᓅᒻᒪᑕ ᓄᓇᖃᖅᑐᑎᑦ ᐊᖏᔪᒻᒪᕆᐊᓗᒻᒥᒃ ᐅᑭᐅᖅᑕᖅᑐᒥᒃ, ᐱᔪᓐᓇᐅᑎᖃᕐᒪᑕ 
ᐊᐅᓚᑦᑎᖃᑕᐅᔭᕆᐊᖃᖅᑐᑎᑦ ᐅᑭᐅᖅᑕᖅᑐᑉ ᐃᒪᖓᓂᒃ ᐅᓪᓗᒥᐅᔪᖅ ᓯᕗᓂᒃᓴᒧᓪᓗ ᐊᑐᖅᑕᐅᖃᑦᑕᕐᓂᐊᖅᑐᓂ, ᐃᒪᕐᒥᐅᑕᓂᒃ 
ᐸᐸᑦᑎᔨᐅᔭᕆᐊᖃᖅᐸᑦᑐᑎᑦ ᑕᒪᐃᓐᓄᑦ ᐃᓄᓕᒫᓄᑦ; 
 
ᐃᖅᑲᐅᒪᒋᓪᓗᒍ ᓴᖅᑭᖅᑕᐅᓂᖓᑦ ᓄᓇᕐᔪᐊᕐᒥ ᐃᓄᐃᑦ ᓇᓗᓇᐃᕈᑎᖓᑦ ᓇᒻᒥᓂᖃᕐᓂᕐᒥᒃ ᐅᑭᐅᖅᑕᖅᑐᒥ ᐄᐳᕈᓪ 2009−ᖑᑎᓪᓗᒍ 
ᓇᓗᓇᐃᕈᑕᒥᒃ, ᐃᓄᐃᑦ ᓯᕗᓕᖅᑏᑦ ᑲᑎᒪᕕᔾᔪᐊᖅᑎᓪᓗᒋ  ᑰᔾᔪᐊᕐᒥ ᐊᒃᑑᕝᕙ 2008−ᖑᑎᓪᓗᒍ, ᐊᒻᒪᓗ ᐱᓕᕆᖃᑎᒌᓐᓂᒃᑯᑦ 
ᐃᖅᑲᒍᓱᖃᑎᒌᓐᓂᒃᑯᓪᓗ ᓇᓗᓇᐃᖅᓯᓯᒪᕗᖅ ᖃᓄᖅ ᓇᒻᒥᓂᖃᕐᓂᐅᔪᑉ ᐱᔪᓐᓇᐅᑎᖏᑦ ᐃᓄᓐᓄᑦ ᐊᑐᓕᖅᑎᑕᐅᔪᒃᓴᐅᒻᒪᖔᑕ;  
 
ᐃᖅᑲᐃᑎᑦᑎᓪᓗᑕ ᓇᒻᒥᓂᖅ ᐃᓄᐃᑦ ᑲᔪᓯᑎᑦᑎᔪᓐᓇᑦᑎᐊᖅᑐᒻᒪᕆᐅᓲᖑᒻᒪᑕ ᐱᓕᕆᖃᑎᖃᖅᑐᑎᑦ ᐊᓯᖏᓐᓂᒃ, ᐱᖃᓯᐅᑎᓪᓗᒋᑦ ᑕᐃᒃᑯᐊ 
ᖃᐅᔨᒪᔾᔪᑎᓖᒃ ᐊᔾᔨᒋᙱᑕᖏᓐᓂᒃ ᖃᐅᔨᒪᓂᑦᑕ, ᐊᒻᒪᓗ ᐃᑲᔪᖅᑐᑎᑦ ᐱᓕᕆᐊᕆᔭᐅᔪᓂᒃ ᓄᓇᕐᔪᐊᕐᒥ ᐅᑭᐅᖅᑕᖅᑐᓕᒫᓂᓪᓗ 
ᖃᐅᔨᓴᖅᑕᐅᔪᓂᒃ, ᐊᒻᒪᓗᑦᑕᐅᖅ ᑎᒥᐅᔪᑦ ᓲᕐᓗ ᓄᓇᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᐊᒻᒪᓗ ᐅᑭᐅᖅᑕᖅᑐᒥ ᑲᑎᒪᔨᐅᔪᑦ, 
ᑕᐃᒫᒃᓴᐃᓐᓇᐅᒍᓗᐊᖅᑎᓪᓗᒍᓗ ᐊᑐᖅᓯᓐᓈᖅᑐᑕ ᖃᐅᔨᒪᔭᑦᑎᓐᓂᒃ ᐊᒻᒪᓗ ᐊᑐᖅᑕᐅᑎᑦᑎᓇᓱᐊᖃᑦᑕᖅᑐᑕ ᐱᔪᓐᓇᐅᑎᑦᑎᓐᓂᒃ;  
 
ᖃᐅᔨᒪᒋᐊᖅᑐᑕ ᐅᑭᐅᖅᑕᖅᑐᒥ ᖃᓄᐃᓕᐅᖅᑐᖃᖅᐸᓪᓕᐊᓕᕋᓗᐊᖅᑎᓪᓗᒍ, ᐃᓄᓐᓄᑦ ᑐᓴᐅᒪᖃᑎᒌᔾᔪᑎᖃᙱᓗᐊᕐᒪᑦ ᐊᒻᒪᓗ 
ᐃᖏᕐᕋᔾᔪᑎᓕᕆᔾᔪᑎᖃᙱᓗᐊᖅᑐᓂ ᐃᓄᐃᑦ ᓄᓇᖏᓐᓄᑦ; 
 
ᐃᓱᒪᒋᒋᐊᖅᑐᒋᑦ ᐊᒃᓱᕈᕈᑕᐅᔪᑦ ᓇᓗᓇᐃᖅᑕᐅᓚᐅᖅᓯᒪᔪᑦ ᐃᓄᓐᓄᑦ ᑲᑎᒪᔾᔪᑎᒋᔭᖃᕆᐊᙵᓚᐅᖅᓯᒪᔪᑦ ᐱᒋᐊᓕᓵᖅᑎᓪᓗᒋᑦ ᐃᓄᐃᑦ 

ᓯᓚᕐᔪᐊᕐᒥ ᑲᑐᔾᔨᖃᑎᒌᖏᓐᓄᑦ ᓱᓕ ᑲᒪᒋᔭᖃᕐᒪᑕ ᐊᕙᑎᒥ, ᐃᓅᓯᕐᒥᒃ, ᐊᒻᒪᓗ ᐃᓕᖅᑯᓯᕐᒨᖓᔪᓂᒃ ᐱᔾᔪᑎᓂᒃ ᐊᒻᒪᓗ ᑖᒃᑯᐊ ᐃᓄᐃᑦ 

ᓯᓚᕐᔪᐊᕐᒥ ᑲᑐᔾᔨᖃᑎᒌᖏᓐᓄᑦ ᐱᓇᓱᐊᒐᖃᖅᓯᒪᒻᒪᑕ ᐃᓄᐃᑦ ᐱᔾᔪᑎᖏᑦ, ᐃᓱᒫᓘᑎᖏᑦ, ᐊᒻᒪᓗ ᐱᔪᓐᓇᐅᑎᖏᑦ 
ᑲᒪᒋᔭᐅᒃᑲᓪᓚᑦᑖᖅᑎᑕᐅᓗᑎᑦ ᐅᑭᐅᖅᑕᖅᑐᒥ ᐊᑐᐊᒐᓕᕆᓂᕐᒧᑦ ᐊᒻᒪᓗ ᐃᓱᒪᓕᐅᕈᑕᐅᖃᑦᑕᕐᓗᑎᑦ; 
 
ᖁᔭᓐᓇᒦᖅᑐᒋᑦ ᓅᒻᒥᐅᑦ ᐊᒻᒪᓗ ᑲᓛᖡᑦ ᓄᓈᓐᓂᒥᐅᑦ ᑐᙵᓇᖅᓯᒪᒻᒪᑕ ᐊᒻᒪᓗ ᐃᓄᑦᑎᐊᕙᐅᓯᒪᓪᓗᑎᑦ ᑲᑎᒪᕕᔾᔪᐊᖅᑎᑦᑎᓪᓗᑎᑦ 11−ᖓᓐᓂ 
ᐃᓄᐃᑦ ᓯᓚᕐᔪᐊᕐᒥ ᑲᑐᔾᔨᖃᑎᒌᖏᑦ ᑲᑎᒪᕕᔾᔪᐊᕐᓂᖃᖅᑎᓪᓗᒋᑦ; 
 
ᒫᓐᓇᐅᔪᖅ: 
 

1. ᑐᙵᓱᐊᑎᑦᑎᕗᑦ ᐊᒻᒪᓗ ᐊᖏᖅᑐᑎᑦ ᐃᓄᐃᑦ ᓯᓚᕐᔪᐊᕐᒥ ᑲᑐᔾᔨᖃᑎᒌᖏᑕ ᐅᓂᒃᑳᖓᓂ ᖃᓄᐃᓕᐅᕐᓂᑯᒥᓂᖏᑦ 2006-2010-ᒧᑦ; 
 

2. ᐃᓕᓴᖅᓯᕗᑦ ᐱᒻᒪᕆᐅᓂᖏᓐᓂᒃ ᐅᓂᒃᑳᓕᐊᖑᓯᒪᔪᑦ ᐊᒻᒪᓗ ᐅᓂᒃᑳᖃᖅᑐᒥᓂᐅᔪᑦ, ᐊᒻᒪᓗ ᐅᖃᖃᑎᒌᒍᑕᐅᓚᐅᖅᑐᑦ, ᐃᓄᓐᓄᑦ 
11−ᖓᓐᓂ ᐃᓄᐃᑦ ᓯᓚᕐᔪᐊᕐᒥ ᑲᑐᔾᔨᖃᑎᒌᖏᑦ ᑲᑎᒪᕕᔾᔪᐊᕐᓂᖃᖅᑎᓪᓗᒋᑦ; 
 

 
3. ᑲᔪᖏᖅᓴᐃᕗᑦ ᑕᒪᐃᓐᓂ ᐃᓄᓐᓂᒃ, ᒪᓕᑦᑐᒍ ᐊᑐᖅᑕᐅᔪᑉ ᑲᑎᒪᓂᕆᔭᖓᓂᒃ 11-ᖓᓂ ᐃᓄᐃᑦ ᓯᓚᕐᔪᐊᕐᒥ ᑲᑐᔾᔨᖃᑎᒌᖏᑦ 

ᑲᑎᒪᕕᔾᔪᐊᕐᓂᖃᖅᑎᓪᓗᒋᑦ, ᑲᑐᔾᔨᓗᑎᑦ ᐃᓅᓯᖏᓐᓂᒃ ᐊᑐᖃᑦᑕᕐᓂᑯᖏᓐᓂᒃ ᐊᒻᒪᓗ ᐃᓄᐃᑦ ᖃᐅᔨᒪᔭᖏᓐᓂᒃ ᑲᑎᒪᕕᔾᔪᐊᖃᑎᖏᓐᓄᑦ 
ᐊᒻᒪᓗ ᑕᐃᒃᑯᓄᖓ ᓯᓚᑖᓂ ᐃᓅᓯᖃᖅᑐᓄᑦ ᓄᓇᕐᔪᐊᕐᒥ ᐅᑭᐅᖅᑕᖅᑐᖏᓐᓂ; 
 

4. ᑎᓕᓯᕗᑦ ᐃᓄᐃᑦ ᓯᓚᕐᔪᐊᕐᒥ ᑲᑐᔾᔨᖃᑎᒌᖏᓐᓂᒃ ᐊᑐᖃᑦᑕᕐᓗᑎᑦ ᐅᑭᐅᖅᑕᖅᑐᒥᐅᑦ ᑲᑎᒪᔨᕐᔪᐊᖏᑦ ᑲᑎᒪᓂᖃᓕᕋᐃᒍᑎᑦ 
ᐊᑐᖅᑕᐅᖃᑦᑕᕆᐊᖃᕐᒪᑕ ᓯᕗᒧᐊᒍᑎᒋᔭᐅᓗᑎᑦ ᐱᔪᒪᔭᖏᑦ ᐃᓄᐃᑦ ᐊᒻᒪᓗ, ᐱᓕᕆᖃᑎᒌᒃᓯᓐᓈᕐᓗᑎᑦ ᐊᓯᖏᓐᓂᒃ ᑲᑎᒪᔨᕐᔪᐊᖏᓐᓂᒃ, 
ᐅᔾᔨᖅᓱᑦᑎᐊᕐᓗᑎᑦ ᐋᖅᑭᐅᒪᑎᑦᑎᔭᕆᐊᖃᕐᓂᖏᓐᓂᒃ ᐊᒻᒪᓗ ᓴᙵᑦᑎᑕᐅᓗᑎᑦ ᐊᔾᔨᐅᙱᑦᑐᑦ ᐱᓕᕆᐊᕆᕙᑦᑕᖏᑦ ᐃᓄᐃᑦ ᓯᓚᕐᔪᐊᕐᒥ 

ᑲᑐᔾᔨᖃᑎᒌᖏᑦ ᐃᓚᒋᔭᐅᖃᑕᐅᖏᓐᓇᖅᑑᓗᑎᑦ ᐅᑭᐅᖅᑕᖅᑐᒥᐅᑦ ᑲᑎᒪᔨᕐᔪᐊᖏᓐᓄᑦ; 

5. ᑐᑭᒧᐊᖅᑎᑦᑎᕗᑦ ᓄᑖᖑᔪᑦ ᐊᐅᓚᑦᑎᔩᑦ ᑲᑎᒪᔨᑖᖅᑲᐅᖏᑦ ᖃᐅᔨᓴᕐᓗᑎᑦ ᓄᓇᕐᔪᐊᕐᒥᐅᑦ ᓇᓗᓇᐃᕈᑎᖏᑦ ᐱᔪᓐᓇᐅᑎᖏᓐᓂᒃ 
ᓄᓇᖃᖅᑳᖅᓯᒪᔪᓂᒃ ᐃᓄᐃᑦ ᐱᓪᓗᒋᑦ ᐃᓄᓐᓄᑦ  ᑐᕌᖓᑎᓪ ᓗᒋᑦ  ᐊᒻᒪᓗ ᐅᓪᓗᒥᐅᔪᖅ ᖃᓄᐃᓕᖓᓂᖏᑦ ᐃᓛᒃᑰᖓᔪᑦ, 
ᓯᕗᒧᐊᒍᑎᒋᔭᐅᓗᑎᑦ ᑖᒃᑯᐊ ᖃᐅᔨᔭᒥᓂᖏᑦ ᖃᐅᔨᓴᓚᐅᖅᑎᓪᓗᒋᑦ ᑕᐃᒃᑯᓄᖓᖃᑦᑕᕐᓗᒋᑦ ᓄᓇᕐᔪᐊᕐᒥ, ᓄᓇᖏᓐᓂᒃ, ᐊᒻᒪᓗ 
ᓄᓇᓕᖏᓐᓂ ᒐᕙᒪᖏᓐᓄᑦ; 

6. ᑲᔪᖏᖅᓴᐃᕗᑦ ᑕᒪᐃᓐᓂ ᐃᓄᐃᑦ ᐃᓕᓐᓂᐊᖁᔭᐅᓪᓗᑎᑦ ᓄᓇᕐᔪᐊᕐᒥᐅᑦ ᓇᓗᓇᐃᕈᑎᖏᑦ ᐱᔪᓐᓇᐅᑎᖏᓐᓂᒃ ᓄᓇᖃᖅᑳᖅᓯᒪᔪᓂᒃ; 

7. ᑐᑭᒧᐊᖅᑎᑦᑎᕗᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᓐᓄᑦ ᑲᔪᖏᖅᓴᐃᒻᒪᕆᖁᔭᐅᓪᓗᑎᑦ ᑕᒪᐃᓐᓂ ᐅᑭᐅᖅᑕᖅᑐᒥᐅᑕᑦ ᒐᕙᒪᖏᓐᓂᒃ 
ᐊᑐᓕᖅᑎᑦᑎᓂᖏᓐᓂᒃ ᐃᓗᓕᖏᑦ ᓄᓇᕐᔪᐊᕐᒥᐅᑦ ᓇᓗᓇᐃᕈᑎᖏᑦ ᐱᔪᓐᓇᐅᑎᖏᓐᓂᒃ ᓄᓇᖃᖅᑳᖅᓯᒪᔪᓂᒃ; 

8. ᑐᑭᒧᐊᖅᑎᑦᑎᕗᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᓐᓄᑦ ᑲᔪᖏᖅᓴᐃᒻᒪᕆᖁᔭᐅᓪᓗᑎᑦ ᑕᒪᐃᓐᓂ ᐅᑭᐅᖅᑕᖅᑐᒥᐅᑕᑦ ᒐᕙᒪᖏᓐᓂᒃ 
ᐊᑐᓕᖅᑎᑦᑎᓂᖏᓐᓂᒃ ᐃᓗᓕᖏᑦ ᓄᓇᕐᔪᐊᕐᒥᐅᑦ ᑲᑐᔾ ᔨᖃᑎᒌᑦ  ᑲᑎᒪᔨᖏᑦ  ᐱᔪ ᓐ ᓇᐅᑎᖏᑕ ᓱ ᕈᓰ ᑦ ; 

9. ᐱᓇᓱᐊᒐᖃᖅᑎᑦᑎᕗᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᓐᓂᒃ, ᐃᓱᒪᒋᓪᓗᒋᑦ ᐅᑭᐅᖅᑕᖅᑐᒥᐅᑦ ᓄᓇᕐᔪᐊᕐᒥ ᐃᓄᐃᑦ 
ᓇᓗᓇᐃᖅᓯᓂᖏᓐᓂᒃ ᓇᒻᒥᓂᖃᕐᓂᖏᓐᓄᑦ ᐅᑭᐅᖅᑕᖅᑐᒥ, ᐅᔾᔨᖅᓱᑦᑎᐊᕐᓗᑎᑦ ᐱᓕᕆᑦᑎᐊᖁᔭᐅᓪᓗᑎᑦ ᐊᑐᖅᑕᐅᒃᑲᕐᓗᒋᑦ ᐱᔪᒪᔭᖏᑦ, 
ᐱᔪᓐᓇᐅᑎᖏᑦ, ᐊᒻᒪᓗ ᐃᓱᒫᓘᑎᖏᑦ ᐃᓄᐃᑦ ᐊᐅᓚᑕᐅᓂᖏᑦ ᐱᓪᓗᒋᑦ ᓄᓇᕐᔪᐊᕐᒥ ᐅᑭᐅᖅᑕᖅᑐᒥᐅᑕᐅᔪᑦ, ᐊᒻᒪᓗ ᐊᐱᕆᓗᑎᑦ ᐃᓄᐃᑦ 
ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᓐᓂᒃ ᐊᔭᐅᕆᒋᐊᕐᓗᑎᑦ ᐅᑭᐅᖅᑕᖅᑐᒥ ᒐᕙᒪᖃᖅᑐᑦ ᐃᓄᐃᑦ ᓄᓇᖏᑦ ᐊᑕᐅᑦᑎᐅᓗᑎᑦ 
ᐱᓕᕆᐊᖃᓕᕋᐃᒍᑎᑦ ᐊᑐᐊᒐᕐᓂᒃ ᐊᒻᒪᓗ ᐱᓕᕆᐊᕐᓂᒃ ᐅᑭᐅᖅᑕᖅᑐᑉ ᐱᓪᓗᒍ; 

10. ᑎᓕᓯᓗᑎᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᓐᓂᒃ ᐅᖃᖃᑎᖃᕆᐊᙵᕆᐊᕐᓗᑎᑦ ᑲᒪᒋᔭᐅᖁᓪᓗᒋᑦ ᐱᔾᔪᑕᐅᓪᓗᐊᖅᑐᑦ ᓴᖅᑭᖅᑕᑦ 
ᓄᓇᕐᔪᐊᕐᒥ ᐅᑭᐅᖅᑕᖅᑐᖏᑦ ᐃᓄᐃᑦ ᓇᓗᓇᐃᖅᓯᓯᒪᓂᖏᓐᓂᒃ ᓇᒻᒥᓂᖃᕐᓂᖏᓐᓄᑦ ᐅᑭᐅᖅᑕᖅᑐᒥ ᐅᖃᖃᑎᒋᔭᐅᖃᑦᑕᓕᕐᓗᑎᑦ 
ᐅᓛᓵᒥᐅᑦ, ᒥᐊᓕᒐᐃᑦ, ᑲᓇᑕ, ᐊᒻᒪᓗ ᑎᐊᓐᒫᒃ; 

11. ᑎᓕᓯᓗᑎᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᓯᕗᓕᐅᖅᑎᖏᓐᓂᒃ ᐱᒋᐊᖅᐸᓪᓕᐅᓗᑎᑦ ᐅᖃᖃᑎᖃᕐᓗᑎᑦ ᓄᓇᕐᔪᐊᕐᒥ ᑲᑐᔾᔨᖃᑎᑦ 
ᓄᓇᕐᔪᐊᕐᒥᖓᖅᑐᓂᒃ ᐃᓚᐅᖃᑕᐅᔪᒪᔪᑦ ᐅᑭᐅᖅᑕᖅᑐᑉ ᐱᕙᓪᓕᐊᒍᑎᒋᔭᖏᓐᓂᒃ ᐃᓕᓐᓂᐊᖅᑎᑕᐅᖁᓪᓗᒋᑦ ᐱᔪᓐᓇᐅᑎᑦᑎᓐᓂᒃ ᐊᒻᒪᓗ 
ᐱᔪᒪᔭᑦᑎᓐᓂᒃ ᐊᒻᒪᓗ ᐱᓕᕆᖃᑎᒋᔭᕆᐊᖃᕋᐃᒍᑎᑦ ᐱᓕᕆᖃᑎᒋᔭᐅᕙᓪᓗᑎᑦ;  

12. ᑲᔪᖏᖅᓴᒻᒪᕆᓪᓗᒋᑦ ᐃᓄᐃᑦ ᓯᓚᕐᔪᐊᕐᒥ ᑲᑐᔾᔨᖃᑎᒌᖏᑦ ᖃᐅᔨᒋᐊᕐᕕᖃᖃᑦᑕᒻᒪᕆᓕᕐᓗᑎᑦ ᐊᕕᑦᑐᖅᓯᒪᔪᑦ ᒐᕙᒪᐅᔪᓂᒃ ᐊᒻᒪᓗ 
ᔪᓂᐊᓐᒃᑯᓐᓂ ᕐᓗ ᑕᕆᐅᑉ ᐊᑭᐊᓂ ᓄᓇᕐᔪᐊᑦ ᑲᑐᔾᔨᖃᑎᑦ, ᑲᑐᔾᔨᖃᑎᒋᑦ ᒥᐊᓕᒐᕐᒥᐅᑦ, ᐊᒻᒪᓗ ᓄᓇᕐᔪᐊᖑᔪᑦ 20 
ᐃᓱᒪᒃᓴᖅᓯᐅᕈᑎᖃᖃᑦᑕᖅᑎᐊᕐᓂᐊᕐᒪᑕ ᐱᔪᓐᓇᐅᑎᑦᑎᓐᓂᒃ ᐊᒻᒪᓗ ᐱᔪᒪᔭᑦᑎᓐᓂᒃ ᐊᑐᐊᒐᓕᐅᓕᕋᐃᒍᑎᑦ ᐊᒻᒪᓗ 
ᖃᓄᐃᓕᐅᕈᑎᖃᓕᕋᐃᒍᑎᑦ; 

13. ᑎᓕᐅᕐᓗᒋᑦ ᐃᓄᐃᑦ ᓯᓚᕐᔪᐊᕐᒥ ᑲᑐᔾᔨᖃᑎᒌᖏᑦ ᐅᖃᐅᓯᖃᖃᑦᑕᓪᓚᕆᖃᑦᑕᕐᓗᑎᑦ ᐃᓄᐃᑦ ᐱᔪᓐᓇᐅᑎᖏᓐᓂᒃ ᐊᐅᓚᑕᐅᖁᓪᓗᒋᑦ 
ᐊᓐᓇᐅᒪᔾᔪᑎᐅᔪᑦ ᐊᒻᒪᓗ ᐃᓕᓐᓂᐊᖅᑎᑦᑎᕙᓪᓗᑎᑦ ᑐᑭᓯᐅᒪᑲᒻᒪᑦᑐᓂᒃ ᐃᓄᓯᑦᑎᓐᓂᒃ ᐊᒻᒪᓗ ᐃᓕᖅᑯᓯᑦᑎᓐᓂᒃ 
ᒪᑭᒪᔾᔪᑎᖃᕋᓱᐊᖅᑎᓪᓗᑕ ᐊᒻᒪᓗ ᖃᓄᐃᓕᐅᕈᑎᖃᖃᑦᑕᑎᓪᓗᑕ;  

14. ᐃᑲᔪᖅᑐᐃᓗᑎᑦ ᐃᓄᐃᑦ ᐊᖑᓇᓱᒃᑎᖏᓐᓂᒃ ᐊᔾᔨᐅᙱᑦᑐᓂᒃ ᐊᒃᓱᕉᑎᖃᖃᑦᑕᑎᓪᓗᒋᑦ ᓱᖏᐅᑎᓇᓱᐊᖅᑐᑎᑦ ᓄᑖᕐᒥᒃ 
ᐅᑭᐅᖅᑕᖅᑑᓕᖅᑐᒥᒃ, ᐊᒻᒪᓗ ᐊᐱᕆᓗᑎᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ  ᐊᑭᕋᖅᑐᖁᓗᒋᑦ ᐱᐅᙱᑦᑐᒻᒪᕆᒻᒥᒃ ᐊᒻᒪᓗ 
ᐊᔾᔨᒌᙱᑦᑐᒥᒃ ᑲᒪᒋᔭᖃᖅᑐᑎᑦ ᓂᐅᕕᖃᑦᑕᕆᐊᖃᕈᓐᓃᖅᑎᑕᐅᓯᒪᔪᑦ ᐅᒪᔪᖁᑎᑦᑎᓐᓃᙶᖓᔪᓂᒃ; 

15. ᐊᔭᐅᖅᑕᐅᓗᑎᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᐅᖃᖃᑎᖃᕆᐊᙵᖁᔭᐅᓗᑎᑦ ᐃᓄᓐᓂᒃ ᐊᖑᓇᓱᒃᑎᓂᒃ ᓄᓇᕐᔪᐊᕆᔭᐅᔪᓂᒃ 
ᐃᓄᐃᑦ ᑲᑐᔾᔨᖃᑎᒌᖏᓐᓂᒃ ᐊᒻᒪᓗ, ᓈᒻᒪᒃᑯᓂ, ᐊᕕᑦᑐᖅᓯᒪᔪᓂᒃ ᑎᒥᐅᔪᓂᒃ, ᑲᒪᒋᔭᐅᒋᐊᙵᕋᔭᕐᒪᑕ ᐊᒻᒪᓗ ᓄᑖᑦ ᓴᖅᑭᐸᓪᓕᐊᔪᑦ 
ᑲᒪᒋᔭᐅᒐᔭᕐᒪᑕ ᓄᓇᕐᔪᐊᖑᖃᑎᒌᑦᑐᑦ ᒪᑭᒪᔪᓐᓇᖅᓯᖁᓪᓗᒋᑦ ᓴᙵᑦᑎᑕᐅᖁᓪᓗᒋᑦ ᐊᒻᒪᓗ ᐊᑐᖅᑕᐅᑎᒋᐊᕐᔫᒥᖃᑦᑕᖁᓪᓗᒋᑦ 
ᐱᔪᓐᓇᐅᑎᐅᔪᑦ ᐃᓄᓐᓄᑦ ᐊᑐᖃᑦᑕᖁᓪᓗᒋᑦ ᓄᓇᒦᙶᖓᔪᓂᒃ ᐱᐅᔪᒃᑯᑦ ᐊᒻᒪᓗ ᐅᔾᔨᖅᓱᑦᑎᐊᕐᓗᑎᑦ ᑲᒪᒋᔭᖃᕋᔭᕐᒪᑕ ᐅᒪᔪᓕᕆᓂᕐᒧᑦ; 

16. ᑎᓕᔭᐅᓗᑎᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᓴᖅᑭᔮᖅᑎᑦᑎᒋᐊᕐᓗᑎᑦ ᓇᓗᓇᐃᔭᖅᑕᐅᒃᑲᓐᓂᕆᐊᖃᕐᓂᖓᓂᒃ ᐊᖑᓇᓱᒍᑕᐅᕙᑦᑐᑦ ᐊᒻᒪᓗ 
ᐊᖑᔭᐅᕙᑦᑐᑦ ᖃᓄᐃᓕᐅᕈᑕᐅᕙᓐᓂᖏᑦ ᓄᓇᖃᖅᑳᖅᓯᒪᔪᓄᑦ ᐃᖅᑲᓇᐃᔮᕆᔭᐅᓪᓚᑦᑖᕐᓂᕋᖅᑕᐅᓗᑎᑦ ᓄᓇᕐᔪᐊᓕᒫᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ 
ᐱᔪᓐᓇᐅᑎᓕᕆᑎᓪᓗᒋᑦ;  

17. ᐊᔭᐅᖅᑕᐅᓗᑎᑦ ᑲᑎᒪᔨᐅᖃᑕᐅᔪᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑕ ᐊᐅᓚᑦᑎᔨᖏᑦ ᐊᕙᑎᒥ ᐸᐸᑦᑎᓂᖅ ᐃᓄᐃᑦ ᓄᓈᓐᓂ 
ᓯᕗᓪᓕᐅᔾᔭᐅᖏᓐᓇᕐᓂᐊᕐᒪᑕ 2010 – 2014-ᖑᑎᓪᓗᒍ ᐊᒻᒪᓗ ᐱᓗᐊᖅᑐᒥᒃ ᐱᓕᕆᐊᖃᕋᓱᐊᕐᓗᑎᑦ ᐊᑐᖅᑕᐅᓂᖅᓴᐅᑎᑦᑎᓂᐊᕐᓗᑎᑦ 
ᖃᓄᐃᙱᑦᑐᒥᒃ ᐊᒻᒪᓗ ᐊᒥᓱᓂᒃ ᓄᓇᒦᙶᖓᔪᓂᒃ ᐊᑐᓕᖅᑭᒃᑕᐅᔪᓐᓇᖅᑐᓂᒃ ᐃᓄᐃᑦ ᑭᖑᕚᖏᓐᓄᑦ;  

18. ᐃᑲᔪᖅᑐᖅᑕᐅᓗᑎᑦ ᐱᓇᓱᐊᒐᖏᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑕ ᐊᒻᒪᓗ ᐊᓯᖏᑦ ᐊᑐᖅᑕᐅᓪᓚᑦᑖᓕᕐᓗᑎᑦ ᑕᒪᒃᑮᒃ ᖃᓪᓗᓇᕐᔨᕐᖓᑦ 
ᖃᐅᔨᓴᐅᓯᖏᑦ ᐊᒻᒪᓗ ᐃᓄᐃᑦ ᖃᐅᔨᒪᔭᖏᑦ ᖃᓄᐃᓕᐅᕈᑕᐅᓕᕐᓗᑎᑦ ᐊᒻᒪᓗ ᐃᓱᒪᓕᐅᕈᑕᐅᓕᕐᓗᑎᑦ ᐅᑭᐅᖅᑕᖅᑐᒥ ᐊᒻᒪᓗ, ᑖᒃᑯᑎᒎᓇ 
ᐃᓱᒪᒋᒋᐊᕐᓗᒍ, ᐱᓇᓱᐊᕐᓂᖃᖅᑎᓪᓗᒋᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᓴᙱᔪᑎᒍᑦ ᐃᑲᔪᕐᓂᖃᕐᓗᑎᑦ ᐸᕐᓇᑕᐅᓂᖏᓐᓂᒃ ᐊᒻᒪᓗ 
ᐊᑐᓕᖅᑎᑕᐅᓂᖏᓐᓂᒃ ᓄᓇᕐᔪᐊᕐᒥ ᐅᑭᐅᖅᑕᖅᑐᑉ ᑲᔾᔨᖏᑕ ᐊᕐᕌᒍᖓᑦ ᑲᑎᒪᕕᔾᔪᐊᕐᓂᖏᓐᓂᒃ, ᖃᐅᔨᔭᐅᔪᒥᒃ ᖃᓄᐃᓕᐅᕈᑎᖃᕐᓂᖅ 
ᑲᑎᒪᕕᔾᔪᐊᕐᓂᖅ, ᑲᓇᑕᒥ ᑲᑎᒪᕕᔾᔪᐊᓛᖅᑐᑎᑦ ᐄᐳᕈᓪ 2012-ᖑᓕᖅᐸᑦ.  

19. ᐱᓇᓱᐊᒐᖃᖅᑎᓪᓗᒋᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᑲᒪᒋᔭᖃᕐᓗᑎᑦ ᐱᕕᖃᖅᐸᓪᓕᐊᓕᕐᓂᖏᑦ ᐃᓄᐃᑦ ᐃᓚᒋᔭᐅᖃᑕᐅᑦᑎᐊᕐᓗᑎᑦ 
ᐅᑭᐅᖅᑕᖅᑐᒥ ᖃᐅᔨᓴᕐᓂᕐᒧᑦ ᐊᒻᒪᓗ ᖃᐅᔨᓵᖑᕙᑦᑐᓄᑦ, ᐊᒻᒪᓗ ᑕᐃᒫᒃᓴᐃᓐᓇᖅ ᑲᒪᒋᔭᖃᕐᓗᑎᑦ ᓴᖅᑭᔮᖅᑎᑦᑎᒋᐊᕐᔫᒥᓗᑎᑦ ᐱᐅᔪᒃᑯᑦ ᐊᒻᒪᓗ 
ᑲᒪᒋᔭᖃᑦᑎᐊᕈᓐᓇᕐᓂᒃᑯᑦ ᖃᐅᔨᓴᖃᑕᐅᕙᓪᓗᑎᑦ;  

20. ᐱᓇᓱᐊᒐᖃᖅᑎᓪᓗᒋᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᐃᖅᑲᓇᐃᔭᖃᑎᖃᕐᓗᑎᑦ ᓄᓇᕐᔪᐊᕐᒥ ᐅᑭᐅᖅᑕᖅᑐᖏᓐᓂᒃ ᐊᒻᒪᓗ ᓄᓇᕐᔪᐊᓂ 
ᐱᓕᕆᖃᑎᖃᕐᓗᑎᑦ ᐱᕙᓪᓕᐊᒍᑎᖃᕐᓗᑎᑦ ᖃᓄᖅᑑᕈᑎᒥᒃ ᐊᑐᓕᖅᑎᑦᑎᖁᓪᓗᒋᑦ ᓈᒻᒪᑦᑐᒥᒃ ᐊᑐᖅᑕᐅᓂᖏᓐᓂᒃ ᓄᓇᓕᓐᓂ ᑐᙵᕕᓖᑦ 
ᐅᐊᑦᑎᒍᑎᐅᔪᓂᒃ ᐊᒻᒪᓗ ᖃᐅᔨᓴᐅᓯᕐᓂᒃ (CBM/R) ᖃᐅᔨᓴᖅᑕᐅᖃᑦᑕᕐᓂᖏᑕ ᐅᑭᐅᖅᑕᖅᑐᒥ;  

21. ᐱᓇᓱᐊᒐᖃᖅᑎᓪᓗᒋᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᐃᖅᑲᓇᐃᔭᖃᑎᖃᖅᑎᓪᓗᒋᑦ ᓄᓇᕐᔪᐊᕐᒥ ᐅᑭᐅᖅᑕᖅᑐᖏᑕ ᓄᓇᕐᔪᐊᖑᔪᓂᓪᓗ 

ᐱᓕᕆᖃᑎᒋᓗᓂᒋᑦ ᐱᕙᓪᓕᐊᒐᔭᕐᒪᑕ ᖃᓄᖅᑑᕈᑎᒥᒃ ᐊᑐᓕᖅᑎᑦᑎᒐᕐᒪᑕ ᓄᓇᓕᓕᓐᓂ ᐅᐊᑦᑎᓂᕐᒧᑦ ᖃᐅᔨᓴᕐᓂᕐᒧᓪᓗ ᖃᐅᔨᓵᓂᒃ 

ᐅᑭᐅᖅᑕᖅᑐᒥ; 

22. ᐃᓕᓴᖅᓯᓗᑎᑦ ᐃᓄᐃᑦ ᐅᖃᐅᓯᖏᑦ ᐱᒻᒪᕆᐅᒻᒪᑦ ᑭᓇᐅᓂᖏᓐᓄᑦ ᐃᓄᓐᓄᑦ ᐊᑐᖅᑕᐅᒋᐊᓪᓚᒐᓱᐊᖃᑦᑕᕆᐊᖃᖅᑐᓂ ᐊᒻᒪᓗ 
ᐱᓇᓱᐊᒐᖃᖅᑎᓪᓗᒋᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᓴᙱᔪᒃᑯᑦ ᐊᔭᐅᕆᔭᕆᐊᖃᕐᒪᑕ ᐊᑐᓕᖅᑎᑕᐅᓂᖏᓐᓂᒃ ᑖᒃᑯᓂᖓ 
ᐊᑐᓕᖁᔭᐅᔪᓂᒃ ᓴᖅᑭᖅᑐᑦ ᐅᑭᐅᖅᑕᖅᑐᒥ ᓄᓇᖃᖅᑳᖅᓯᒪᔪᑦ ᐅᖃᐅᓯᓕᕆᓂᕐᒧᑦ ᑲᑎᒪᕕᔾᔪᐊᕐᓂᐅᓚᐅᖅᓯᒪᔪᒥᒃ 2008-ᖑᑎᓪᓗᒍ;  

23. ᐱᓇᓱᐊᒐᖃᖅᑎᓪᓗᒋᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᐊᑐᕆᐊᓪᓚᒐᓱᐊᖃᑦᑕᕐᓗᑎᑦ ᐃᓕᓐᓂᐊᖅᑎᐅᔪᑦ ᓄᓇᖏᓐᓄᑦ 
ᓂᐅᕐᕈᖃᑎᒌᖃᑦᑕᕐᓂᐅᔪᒥᒃ, ᑲᑐᔾᔨᓗᑎᑦ ᐱᐅᓛᕐᓂᒃ ᐃᓕᓐᓂᐊᖅᑎᑦᑎᓂᕐᒧᑦ ᐃᓕᖅᑯᓯᐅᔪᓂᒃ, ᐊᒻᒪᓗ ᑲᑎᒪᕕᔾᔪᐊᖅᑎᑦᑎᓗᑎᑦ ᖃᐅᔨᒪᔨᒻᒪᕆᐅᔪᒥᒃ 
ᐊᒻᒪᓗ ᐃᓕᓴᐃᔨᐅᔪᓂᒃ ᓄᓇᕐᔪᐊᑉ ᐅᑭᐅᖅᑕᖅᑐᖏᓐᓂ ᐃᑲᔪᖃᑎᒌᒃᑲᔭᕐᒪᑕ ᐋᖅᑮᓗᑎᑦ ᐊᒻᒪᓗ ᐱᐅᓯᑎᑕᐅᒋᐊᕐᓗᓂ ᐃᓕᖅᑯᓯᕐᒨᖓᔪᓂᒃ 
ᐃᓕᓐᓂᐊᕈᑎᒃᓴᓂᒃ, ᐊᒻᒪᓗ ᐋᖅᑮᒐᔭᕐᒪᑕ ᐊᑐᓕᖁᔭᐅᒃᑲᓐᓂᖅᑐᓂᒃ;  

24. ᐱᓇᓱᐊᒐᖃᖅᑎᓪᓗᒋᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᐃᖅᑲᓇᐃᔭᖃᑎᖃᖁᔭᐅᓗᑎᑦ ᐃᓄᐃᑦ ᑕᑯᓐᓇᒐᒃᓴᓕᕆᔨᐅᔪᑦ ᑲᒻᐸᓂᖏᓐᓂᒃ 
ᐊᒻᒪᓗ ᑲᑐᔾᔨᖃᑎᒌᓂ ᑲᑐᔾᔨᓂᖅᓴᐅᒐᔭᕐᒪᑕ ᑐᑭᓯᒋᐊᕈᑎᓂᒃ, ᐊᒻᒪᓗ ᐋᖅᑮᓗᑎᑦ ᐅᑭᐅᖅᑕᖅᑐᓕᒫᕐᒥ ᐊᒻᒪᓗ ᐃᓄᐃᑦ ᑐᓴᐅᒪᖃᑎᒌᓐᓂᕐᒧᑦ 
ᐱᓕᕆᐊᓂᕐ,ᒃ ᐊᒻᒪᓗ ᐋᖅᑭᒃᑕᐅᓗᓂ ᐃᓄᓐᓄᑦ ᑐᕌᖓᔪᓂᒃ ᑏᕖᒃᑰᕈᑕᐅᖃᑦᑕᖃᔭᖅᑐᓂᒃ, ᓈᓚᐅᑎᒃᑯᑦ, ᐃᓅᖃᑎᒌᑦ ᐱᕙᓪᓕᐊᔪᓂᒃ 
ᐋᖅᑭᒃᓱᐃᔨᐅᔪᓂᒃ ᐊᒻᒪᓗ ᐃᑭᐊᖅᑭᕕᒃᑯᑦ ᐱᓕᕆᐊᕆᔭᐅᕙᒃᑐᓂᒃ ᐊᑐᕐᓂᖅᓴᐅᑎᑦᑎᓇᓱᐊᖅᑐᑦ ᐃᓄᓐᓂᒃ ᐃᓄᓐᓄᑦ ᑐᓴᐅᒪᖃᑎᒌᑦᑎᑦᑎᒍᑎᐅᔪᓂᒃ 
ᐊᒻᒪᓗ ᐱᓕᕆᖃᑎᒌᒍᑎᓂᒃ;  

25. ᐱᓇᓱᐊᒐᖃᖅᑎᓪᓗᒋᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᑐᓴᐅᒪᑎᑦᑎᕙᓪᓗᑎᑦ ᐃᖅᑲᓇᐃᔮᕐᒥᓂᒃ ᐊᒻᒪᓗ ᓴᖅᑭᖅᑐᓂᒃ 

ᖃᓄᐃᓕᐅᕈᑎᖏᓐᓂᒃ ᐃᓄᓐᓄᑦ ᑐᓴᒐᒃᓴᓕᕆᔨᐅᔪᑎᒍᑦ ᐊᒻᒪᓗ ᐊᓯᖏᑎᒍᑦ ᑐᓴᐅᒪᖃᑎᒌᒍᑎᑎᒍᑦ; 

26. ᑐᑭᒧᐊᖅᑎᓪᓗᒋᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᐊᑐᕋᔭᕐᒪᑕ ᖃᐅᔨᔭᒥᓂᖏᓐᓂᒃ, ᐊᒻᒪᓗ ᐱᕙᓪᓕᐊᒍᑎᖃᕐᓗᑎᑦ 
ᐃᖅᑲᓇᐃᔮᕆᔭᐅᔪᒥᓂᕐᓂᒃ, ᐃᓄᓐᓄᑦ ᐊᑐᖅᑕᐅᖃᑦᑕᖅᑐᒥᓂᐅᔪᓂᒃ ᓄᓇᓂ ᐊᒻᒪᓗ ᓄᓇᒋᔭᐅᖃᑦᑕᖅᑐᑐᖃᐃᑦ ᖃᐅᔨᓵᖑᓂᖏᓐᓂᒃ ᐊᒻᒪᓗ 
ᐊᔾᔨᐸᓗᖏᓐᓂ ᖃᐅᔨᓵᖑᔪᓂᒃ ᐊᐅᓚᓂᖃᑦᑎᐊᖅᑐᒃᑯᑦ ᓯᕗᓂᐊᒍᓪᓗ ᑲᒪᒋᔭᖃᖁᓪᓗᒋᑦ ᐊᑐᖅᑕᐅᕙᓪᓕᐊᓂᖓᓂᒃ ᐊᓯᖏᓐᓄᑦ ᐃᓄᓐᓄᑦ ᓯᑯ, 
ᐃᒪᖅ ᐊᒻᒪᓗ ᓯᔾᔭᐃᑦ;  

27. ᐱᓇᓱᐊᒐᖃᖅᑎᓪᓗᒋᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᐊᐅᓚᑦᑎᔨᖏᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᑐᖅᑯᖅᓯᕙᓪᓕᐊᓂᕐᒧᑦ 

ᐱᓕᕆᐊᖃᖅᑎᓪᓗᒋᑦ ᓄᐊᑦᑎᒐᔭᖅᑐᑦ ᐱᒻᒪᕆᐅᔪᓂᒃ ᑎᑎᖅᑲᓂᒃ ᓂᐱᓕᐅᖅᓯᒪᔪᓂᒃ ᐊᑐᓂ ᑎᓴᒪᓂᒃ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑕ 

ᐊᓪᓚᕝᕕᖏᓐᓂᒃ ᐊᒻᒪᓗ ᐊᓯᖏᓐᓂᒃ ᑎᒥᐅᔪᓂᒃ ᐊᒻᒪᓗ ᐱᓕᕆᕝᕕᓂᒃ, ᐊᑐᐃᓐᓇᐅᒪᑎᓐᓂᐊᕐᓗᒋᑦ ᐃᓄᓐᓄᑦ ᐊᒻᒪᓗ ᐊᓯᖏᓐᓄᑦ 

ᐃᓕᓐᓕᓂᐊᕐᕕᕐᔪᐊᕐᒥ ᐃᓕᓐᓂᐊᖅᑎᓄᑦ ᐃᓕᓴᐃᔨᓄᓪᓗ ᑲᒪᒋᔭᖃᑦᑎᐊᕐᓗᑎᑦ, ᐃᖅᑲᓇᐃᔮᖏᓐᓂ ᑲᒪᑦᑎᐊᕐᓗᑎᑦ, ᐊᒻᒪᓗ ᐅᓪᓗᒥᐅᓛᖑᔪᒥᒃ 

ᐊᑐᕐᓗᑎᑦ, ᐃᑲᔪᕐᓂᖃᕋᔭᖅᑐᑦ ᑕᐃᒪᐃᓕᐅᕈᑎᑦ ᐃᓕᓐᓂᐊᖅᑎᑦᑎᓗᑎᑦ, ᐊᒻᒪᓗ ᐅᖃᐅᓯᕆᔭᐅᒋᐊᕐᓗᑎᑦ ᐱᔭᕇᖅᓯᒪᓂᑯᖏᑦ, ᐃᓄᐃᑦ 

ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑕ ᐊᒻᒪᓗ ᐊᓯᖏᑦ ᐃᓄᐃᑦ ᑲᑐᔾᔨᖃᑎᒌᓐᓂᐊᕐᒪᑕ ᐱᓕᕆᐊᑎᒌᓪᓗᑎᓪᓗ ᐃᓄᐃᑦ ᐊᑐᐊᒐᓕᐅᖅᑎᓪᓗᒋᑦ. 

 

 

 

28. ᑎᓕᔭᐅᓗᑎᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᐋᖅᑮᒐᔭᕐᒪᑕ ᑐᑦᑕᕐᕕᒻᒥ ᐃᑲᔪᕐᓂᖃᕋᔭᖅᑐᖅ ᓂᐱᓕᐅᖅᑕᐅᓗᑎᑦ ᐊᒻᒪᓗ ᓴᐳᔾᔭᐅᓗᑎᑦ 
ᐱᖅᑯᓯᑐᖃᖅᑎᒍᑦ ᖃᐅᔨᒪᔭᐅᔪᑦ ᐃᓄᓐᓄᑦ ᐊᒻᒪᓗ ᑐᑭᓯᒋᐊᕈᑎᓂᒃ ᑕᐅᖅᓰᒍᓐᓇᕋᔭᖅᑐᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᓐᓃᑦᑐᓄᑦ;  

29. ᐱᓇᓱᐊᒐᖃᖅᑎᑕᐅᓗᑎᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᓐᓄᑦ ᐊᐅᓚᑦᑎᓂᕐᒧᑦ ᐃᓚᒋᔭᐅᔪᑦ ᐃᓚᐅᖃᑕᐅᓪᓚᑦᑖᕋᔭᕐᒪᑕ 
ᐊᑐᓕᖅᑎᑕᐅᒋᐊᕐᔫᒥᓗᑎᑦ ᐊᑐᓕᖁᔭᐅᓯᒪᔪᑦ ᐅᑭᐅᖅᑕᖅᑐᒥ ᐃᒪᒃᑯᑦ ᐅᓯᔪᑦ ᐊᖅᑯᑎᖏᑕ ᖃᐅᔨᓵᖑᓂᖏᓐᓂ, ᐱᓗᐊᖅᑐᒥᒃ 
ᑕᐃᒃᑯᐊ ᐃᓗᓕᖏᑦ ᓴᐳᔾᔨᓇᓱᐊᖅᑐᑦ ᐃᓄᐃᑦ ᐃᒪᖏᓐᓂ ᐊᒻᒪᓗ ᓯᔾᔭᖏᓐᓂ; 

30. ᑐᑭᒧᐊᖅᑎᑦᑎᓗᑎᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᓐᓂᒃ ᓯᕗᒧᐊᑦᑎᑦᑎᓂᐊᕐᒪᑕ ᐃᓄᐃᑦ ᐋᓐᓂᐊᖃᖅᑕᐃᓕᓂᖏᓐᓂ 
ᐊᒻᒪᓗ ᖃᓄᐃᑦᑕᐃᓕᓂᖏᓐᓂ ᐊᑐᓕᖅᑎᑦᑎᓂᖃᕐᓂᒃᑯᑦ 2010-2014-ᒥ ᓄᓇᕐᔪᐊᕐᒥ ᐅᑭᐅᖅᑕᖅᑐᖏᑕ ᐃᓄᐃᑦ 
ᐋᓐᓂᐊᖃᖅᑕᐃᓕᒪᓂᖏᓐᓄᑦ ᖃᓄᖅᑑᕈᑎᒥᒃ ᐊᒻᒪᓗ ᐃᓄᐃᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᓯᕗᓪᓕᐅᔾᔭᐅᖁᔭᐅᔪᑦ 
ᐊᑐᖅᑕᐅᓂᖅᓴᐅᒐᔭᖅᑐᑦ ᐱᓕᕆᖃᑎᒋᔭᐅᓗᑎᑦ ᓄᓇᕐᔪᐊᖏᓐᓂ ᒐᔭᒪᐅᔪᑦ, ᓄᓇᕐᔪᐊᕐᒥ ᐅᑭᐅᖅᑕᖅᑐᖏᑦ, ᐊᒻᒪᓗ 
ᓄᓇᕐᔪᐊᖑᖃᑎᒌᑦᑐᑦ ᐱᓕᕆᖃᑎᒌᑉᐸᑦᑐᑦ;  

31. ᑎᓕᔭᐅᓗᑎᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᐃᓕᑉᐹᓪᓕᕐᓗᑎᑦ ᐱᔾᔪᑎᖏᓐᓂᒃ ᐃᓄᐃᑦ ᐋᓐᓂᐊᖅᑕᐃᓕᓂᖏᓐᓂᒃ 

ᐊᒻᒪᓗ ᖃᓄᐃᑦᑕᐃᓕᓂᖏᓐᓂᒃ, ᐊᒻᒪᓗ ᓴᖅᑭᔮᖅᑎᒋᐊᖅᑕᐅᓗᑎᑦ ᑕᒪᒃᑯᐊ ᐱᔾᔪᑎᐅᔪᑦ ᑖᒃᑯᓄᖓ ᑎᒥᐅᔪᓄᑦ ᐊᔾᔨᒌᙱᑦᑐᓄᑦ 

ᐅᑭᐅᖅᑕᖅᑐᒥ ᑲᑎᒪᔨᐅᔪᑦ, ᓄᓇᕐᔪᐊᖑᖃᑎᒌᑦᑐᑦ ᑲᑐᔾᔨᖃᑎᒌᖏᑦ ᑲᑎᒪᔨᐅᖃᑕᐅᖏᓐᓇᖅᑐᑦ ᓄᓇᖃᖅᑳᖅᓯᒪᔪᓕᕆᓂᕐᒧᑦ, 

ᓄᓇᕐᔪᐊᕐᒥ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᑲᑐᔾᔨᖃᑎᒋᖏᓐᓄᑦ, ᐊᒻᒪᓗ ᓂᕿᓕᕆᓂᕐᒧᑦ ᐱᕈᖅᑐᓕᕆᓂᕐᒧᓪᓗ 

ᑲᑐᔾᔨᖃᑎᒌᖏᓐᓄᑦ;  

32. ᑲᒪᒋᔭᐅᓗᓂ ᐊᑦᑐᐃᓂᖃᑲᒻᒪᒍᑕᐅᕙᑦᑐᖅ ᐃᓄᐃᑦ ᓂᕿᖃᑦᑎᐊᙱᓐᓂᖓᑦ ᐊᑦᑐᖅᑕᐅᕙᑦᑐᑎᑦ ᓱᕈᕐᒧᑦ, ᓯᓚᑉ ᐊᓯᔾᔨᕐᓂᖓᓄᑦ, 

ᐊᒻᒪᓗ ᐊᑐᐊᒐᓕᐅᕐᓂᕐᒧᑦ ᐃᓱᒪᓕᐅᕈᑕᐅᕙᒃᑐᓂᒃ ᐊᓯᖏᓐᓄᒃ ᓲᕐᓄ ᓇᓄᐃᑦ ᐱᓪᓗᒋᑦ, ᓇᑦᑏᑦ, ᐊᒻᒪᓗ ᐊᓯᖏᑦ ᐃᒪᕐᒥᐅᑕᐃᑦ 

ᐆᒪᔪᑦ ᐊᒻᒪᓗ ᐊᔭᐅᕐᓗᒋᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᐃᓄᐃᑦ ᓂᕿᖏᑦ ᐊᑦᑕᓇᖅᑐᒨᖅᑎᑦᑕᐃᓕᒪᔭᐅᓂᖏᓐᓄᑦ 

ᐱᔾᔪᑏᑦ ᐱᓕᕆᐊᖏᓐᓄᑦ ᐱᖃᓯᐅᔾᔭᐅᕙᓪᓗᑎᑦ ᑖᒃᑯᓄᖓ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ, ᒪᑭᒪᔾᔪᑎᖃᕋᓱᐊᖅᐸᑦᑐᑦ 

ᐆᒪᔪᕐᓃᙶᖓᔪᓂᒃ ᐊᑐᖅᑐᑎᑦ, ᓱᕈᕈᑕᐅᕙᒃᑐᓂᒃ ᑲᒪᒋᔭᖃᖃᑦᑕᑎᓪᓗᒋᑦ, ᐆᒪᔪᐃᑦ ᐊᔾᔨᒌᙱᖏᓐᓂᖏᑦ 

ᖃᐅᔨᓴᖅᑕᐅᓂᖏᓐᓂᒃ, ᐊᒻᒪᓗ ᓯᓚᑉ ᐊᓯᔾᔨᕐᓂᖓᓄᑦ ᐱᓕᕆᐊᖃᖅᑐᓄᑦ ᐱᖃᓯᐅᔾᔭᐅᕙᓪᓗᑎᑦ;  

33. ᐱᓇᓱᐊᒐᖃᖅᑎᓪᓗᒋᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᐱᓇᓱᐊᖏᓐᓇᐅᔭᕐᓗᑎᑦ ᑕᒪᐃᓐᓂ ᐊᑐᐃᓐᓇᐅᒪᔪᑦ ᐊᑐᕋᒃᓴᑦ ᐃᓄᐃᑦ 

ᖃᓄᐃᓕᐅᕐᓂᖏᓐᓄᑦ ᓯᓚᑉ ᐊᓯᔾᔨᖅᐸᓪᓕᐊᒍᑎᒋᔭᐅᕙᑦᑐᑦ, ᐊᒻᒪᓗ ᐋᖅᑮᓗᑎᑦ ᓱᖏᐅᑎᒍᑎᒃᓴᓂᒃ ᓄᑖᕐᒧᑦ ᐅᑭᐅᖅᑕᖅᑐᒧᑦ 

ᐊᑐᖅᑕᐅᖃᑦᑕᕆᐊᖃᓕᖅᑐᒧᑦ;  

34. ᑎᓕᔭᐅᓗᑎᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᐱᓇᓱᐊᒐᖃᐃᓐᓇᖃᑦᑕᕐᓗᑎᑦ ᓱᕈᐃᓗᐊᖅᑕᐃᓕᒪᓇᓱᐊᕐᓂᖏᓐᓂᒃ 

ᓄᓇᕐᔪᐊᖑᖃᑎᒌᑦᑐᒃᑯᑦ, ᓄᓇᕐᔪᐊᖏᓐᓂᒃ, ᐊᒻᒪᓗ ᐊᕕᑦᑐᖅᓯᒪᔪᓂᓪᓗ  ᐅᑭᐅᖅᑕᖅᑐᒧᑦ ᑎᑭᓲᖑᔪᑦ ᓱᕈᐃᑦ ᐊᒻᒪᓗ ᐊᑦᑐᐃᓂᖃᑲᒻᒪᓲᑦ 

ᐃᓄᓐᓂᒃ, ᐊᒻᒪᓗ ᖃᓄᐃᓕᐅᕈᑎᖃᕐᓗᑎᑦ ᓯᕗᒧᐊᑦᑎᑦᑎᓗᑎᑦ ᐊᒻᒪᓗ ᓴᙵᑦᑎᑦᑎᓗᑎᑦ ᐃᓗᓕᖏᑦ ᓄᓇᕐᔪᐊᖑᖃᑎᒌᑦᑐᑦ ᐅᖃᐅᓯᐅᕙᑦᑐᓂᒃ 

ᓲᕐᓗ ᓄᓇᕐᔪᐊᕐᒥ ᔅᑖᒃᕼᐅᓪᒻ−ᒥ ᑲᑎᒪᕕᔾᔪᐊᕐᓂᖃᖅᑎᓪᓗᒋᑦ ᓱᕈᕈᑕᐅᖏᓐᓇᖅᑐᓂᒃ, ᓄᓇᕐᔪᐊᕐᒥ ᐊᖏᕈᑎᐅᔪᖅ ᓄᖑᔪᐃᑦᑐᖅ ᓱᕈᑦ 

(ᐋᔩᖃᑎᒌᒍᑕᐅᔪᖅ ᒪᓐᓇ), ᑲᑎᒪᕕᕐᔪᐊᖏᑦ ᐃᒪᕐᒧᑦ ᓱᕈᖅᑕᐃᓕᒪᑎᑦᑎᓂᕐᒧᑦ ᐅᐊᑦᑕᒃᑯᕕᖃᖃᑦᑕᖅᑐᑎᑦ ᐃᒪᕐᒧᑦ ᐊᒻᒪᓗ ᐊᓯᐊᓂᒃ ᓴᓂᕐᒥᒃ 

ᐃᒪᕐᒨᖅᑲᐃᑦᑕᐃᓕᒪᑎᑦᑎᓇᓱᐊᕐᓂᕐᒧᑦ. 

35. ᐱᓇᓱᐊᒐᖃᖅᑎᓪᓗᒋᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᓐᓂᒃ ᐊᑐᖃᑦᑕᕐᓗᑎᑦ ᐅᓪᓗᒥᒨᖓᔪᓂᒃ ᓄᑖᕐᓂᒃ ᐱᐅᓛᕐᓂᒃ ᐊᕙᑎᓕᕆᓂᕐᒧᑦ 

ᐊᒻᒪ ᐃᓅᖃᑎᒌᓐᓂᕐᒧᑦ ᐊᑦᑐᐃᓂᖃᓲᖑᓂᖏᑦ ᖃᐅᔨᓴᐅᑎᓂᒃ ᐊᑐᓂ ᐃᓄᐃᑦ ᐊᕕᑦᑐᖅᓯᒪᔪᓄᑦ, ᐱᓗᐊᖅᑐᒥᒃ ᓄᑖᑦ ᐱᓕᕆᐊᕆᔭᐅᓕᖅᑐᑦ 

ᓄᓇᒦᙶᖓᔪᓂᒃ ᐲᔭᐃᓇᓱᐊᖅᑐᖃᖃᑦᑕᓕᖅᑎᓪᓗᒍ, ᐊᒻᒪᓗ ᐃᓅᖃᑎᒌᑦ ᐊᒻᒪᓗ ᓄᓇᖃᖅᑳᖅᓯᒪᔪᑦ ᑲᑐᔾᔨᖃᑎᒌᖏᑦ 

ᐱᕕᖃᖅᑎᑕᐅᑦᑎᐊᖅᐸᓪᓗᑎᑦ, ᓈᒻᒪᑦᑐᓂᒃ ᐊᑐᕋᒃᓴᖃᖅᑎᑕᐅᓗᑦ ᐊᒻᒪᓗ ᑐᓴᖅᑎᑕᐅᓪᓚᑦᑖᖃᑦᑕᕐᓗᑎᑦ ᑕᒪᒃᑯᓂᖓ ᖃᐅᔨᓵᖑᔪᓂᒃ 

ᑭᐅᑦᑎᐊᕐᔫᒥᖃᑦᑕᕐᓂᐊᕐᒪᑕ;  

36. ᑎᓕᔭᐅᓗᑎᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᐋᖅᑮᓗᑎᑦ ᓄᑖᕐᓂᒃ, ᖃᓄᖅᑑᖅᓯᒪᔪᓂᒃ ᐊᒻᒪᓗ ᐱᓕᕆᖃᑎᒌᒍᑕᐅᓯᒪᔪᓂᒃ ᐊᑐᐊᒐᕐᓂᒃ 

ᐃᓄᓐᓂᒃ ᑐᓴᖅᑎᑦᑎᒐᔭᖅᑐᑦ ᖃᓄᖅ ᐱᐅᓛᒃᑯᑦ ᐱᕙᓪᓕᐊᔪᓕᕆᔪᓐᓇᕐᓂᐊᕐᒪᖔᑕ ᐃᓄᐃᑦ ᐱᔪᓐᓇᐅᑎᖃᖅᑐᑦ ᐅᑭᐅᖅᑐᑉ ᓄᓇᖏᓐᓄᑦ, 

ᓄᓇᖁᑎᖏᓐᓄᑦ, ᐊᒻᒪᓗ ᐃᒪᖏᓐᓄᑦ ᑕᒪᐃᓐᓂ ᐊᒻᒪᓗ ᒪᑭᒪᔪᓐᓇᕐᓂᒃᑯᑦ ᐃᑲᔪᖅᑕᐃᖃᑦᑕᕐᓂᐊᕐᒪᑕ 

ᐱᕙᓪᓕᐊᒍᑎᒋᔭᐅᕙᓪᓕᐊᔪᓃᙶᖓᔪᓂᒃ; 

37. ᐃᖅᑲᐃᑎᑦᑎᓗᑎᑦ ᐊᓯᒥᓂᒃ ᐱᕙᓪᓕᐊᒍᑎᖃᑦᑎᐊᕈᓐᓇᖁᓪᓗᒋᑦ ᓄᑖᕈᖅᑎᒐᒃᓴᐅᙱᑦᑐᓂᒃ ᓄᓇᒦᙶᖓᔪᓂᒃ ᐅᑭᐅᖅᑕᖅᑐᑉ ᓄᓇᖏᓐᓂᒃ, 

ᓄᓇᖁᑎᖏᓐᓂᒃ, ᐊᒻᒪᓗ ᐃᒪᖏᓐᓂᒃ ᐃᓄᐃᑦ ᐃᓕᓐᓂᐊᖅᑎᑕᐅᖅᑳᕆᐊᖃᕐᓂᐊᕐᒪᑕ ᐊᒻᒪᓗ ᐱᓕᒻᒪᒃᓴᖅᑎᑕᐅᓗᑎᑦ 

ᐃᓚᐅᖃᑕᐅᑦᑎᐊᖁᓪᓗᒋᑦ ᐊᐅᓚᑕᐅᓂᖓᓂᒃ ᐊᒻᒪᓗ ᐃᖅᑲᓇᐃᔮᖅᑖᖅᑎᑦᑎᒍᓐᓇᕐᓂᐊᕈᑎᑦ ᑕᐃᒃᑯᐊ ᐱᓕᕆᐊᕆᔭᐅᔪᑦ 

ᓯᕗᒧᐊᒍᑎᒋᔭᐅᔪᓐᓇᖁᓪᓗᒋᑦ, ᐊᒻᒪᓗ ᑕᐃᒃᑯᐊ ᑮᓇᐅᔭᐃᑦ ᐊᑭᓕᐅᑕᐅᔭᕆᐊᖃᓲᑦ ᓄᓇᒋᔭᐅᔪᑦ ᐊᑐᖅᑕᐅᓂᖏᓐᓄᑦ ᐊᒻᒪᓗ ᐊᓯᖏᑦ ᑮᓇᐅᔭᑦ 

ᐃᓯᖅᐸᓪᓕᐊᔪᑦ ᐱᕙᓪᓕᐊᔪᓕᕆᓂᕐᒦᙶᖓᔪᑦ ᓄᓇᓃᙶᖅᑐᓂ ᐱᕙᓪᓕᐊᔪᓕᕆᓂᖏᓐᓄᑦ ᑲᑐᔾᔭᐅᔪᓐᓇᕐᓂᐊᕐᒪᑕ ᑭᓯᐊᓂ ᓈᒻᒪᑦᑐᓂᒃ 

ᐊᔾᔨᒌᑦᑐᓂᒃ ᑐᓂᔭᐅᓗᑎᑦ ᐃᓄᐃᑦ;  

38. ᑎᓕᔭᐅᓗᑎᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᖃᓄᐃᓕᐅᖃᑕᐅᖁᔭᐅᓗᑎᑦ ᓴᐳᔾᔨᔾᔪᑕᐅᔪᓐᓇᖅᑐᓂᒃ ᐃᓄᐃᑦ 

ᐃᓱᒪᒋᖅᑳᖅᓯᒪᔭᖏᑦ ᓇᒻᒥᓂᕆᔭᐅᓕᖅᑐᑦ ᐊᒻᒪᓗ ᐃᓕᖅᑯᓯᕐᒨᖓᔪᑦ ᐱᖅᑯᓰᑦ ᐊᒻᒪᓗ ᑎᒥᒋᔭᐅᔪᒃᑯᑦ ᑲᑐᔾᔨᖃᑎᒌᑎᒍᑦ 

ᖃᓄᐃᓕᐅᕈᑎᖃᖅᐸᓪᓗᑎᑦ ᓲᕐᓗ ᓄᓇᕐᔪᐊᕐᒥ ᐃᓱᒪᒋᔭᐅᖅᑳᖅᓯᒪᔪᑦ ᓇᒻᒥᓂᕆᔭᐅᓕᖅᑐᑦ ᑲᑐᔾᔨᖃᑎᒌᖏᑦ, ᐊᓯᖏᓪᓗ; 

39. ᑎᓕᔭᐅᓗᑎᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᐃᓄᐃᑦ ᐃᓱᒫᓘᑎᖏᓐᓂᒃ ᐊᒻᒪᓗ ᐱᔪᓐᓇᐅᑎᖏᓐᓂᒃ 

ᓴᖅᑭᔮᖅᑎᑦᑎᐊᕐᓗᒋᑦ ᐊᒻᒪᓗ ᐱᓕᕆᐊᕆᔭᐅᓪᓗᐊᖅᑕᕐᓗᒋᑦ ᑲᒪᒋᔭᖃᖅᑐᓄᑦ ᐆᒪᔪᑦ ᐊᔾᔨᒌᙱᑦᑐᓄᑦ ᐊᒻᒪᓗ ᑐᕌᖓᔪᑦ 

ᐱᓇᓱᐊᒐᖃᖅᐸᑦᑐᓄᑦ ᐊᒻᒪᓗ ᐃᑲᔫᓯᐊᖅᑖᕆᐊᖃᕐᓂᕐᒧᑦ ᑲᑐᔾᔨᔭᕆᐊᖃᖅᑐᑎᑦ ᐃᓄᐃᑦ ᓇᒻᒥᓂᕆᔭᖏᓐᓂᒃ 

ᐱᓕᕆᐊᖃᖅᑐᖃᕐᓂᕈᓂ ᐅᕝᕙᓘᓐᓃᑦ ᐱᔪᓐᓇᐅᑎᖃᕈᑎᑦ ᐱᖁᔭᖅᑎᒍᑦ ᐊᑐᕈᓐᓇᕐᓗᑎᑦ ᐃᓄᐃᑦ; 

40. ᐱᓇᓱᐊᒐᖃᖅᑎᓪᓗᒋᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᐃᖅᑲᐅᒪᓗᑎᑦ ᐊᔾᔨᐅᙱᓐᓂᖏᑦ ᖃᓄᐃᓐᓂᖏᑕ ᐃᓄᐃᑦ 

(ᔫᐱᒃ) ᑦᓱᑯᑦᑲᒥ, ᐊᒻᒪᓗ ᐊᒃᓱᕈᕈᑎᒋᓲᖏᑦ, ᐊᒻᒪᓗ ᐊᔭᐅᕆᒋᐊᕐᓗᑎᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ 

ᐸᕐᓇᐅᑎᓕᐅᕐᓗᑎᑦ ᐱᓕᕆᐊᕐᓂᒃ ᑐᕌᖓᓂᖃᑦᑎᐊᖅᑐᓂᒃ ᐊᑯᓂᐅᔪᖅ ᐃᑲᔫᑎᖃᕈᓐᓇᖅᑐᓂᒃ ᐊᒻᒪᓗ 

ᓇᓪᓕᐅᓂᖅᓯᐅᕈᑕᐅᒍᓐᓇᖅᑐᓂᒃ ᐃᓄᓐᓄᑦ;  

41. ᐊᔭᐅᖅᑕᐅᓗᑎᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᖃᓄᖅᑑᖃᑦᑕᕐᓗᑎᑦ ᕿᓂᕐᓂᖏᓐᓂᒃ ᓴᙱᔫᖁᓪᓗᒍ ᐃᓄᐃᑦ 

ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑕ ᐊᓪᓚᕝᕕᐊ ᑦᓱᑯᑦᑲᒥ ᓴᙵᑎᑕᐅᔪᓐᓇᕐᒪᖔᑦ ᖃᓄᖅ ᐊᒻᒪᓗ ᐋᖅᑭᐅᒪᑎᑕᐅᓗᓂ 

ᒪᑭᒪᔪᓐᓇᖅᑐᒃᑯᑦ;  

42. ᑎᓕᔭᐅᓗᑎᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᐊᒃᓱᕈᕐᓗᑎᑦ ᐊᔭᐅᕆᓂᐊᕐᒪᑕ ᐊᑐᓕᖅᑎᑕᐅᓂᖓᓂᒃ ᒫᔅᑲᐅᒥ 

ᓇᓗᓇᐃᕈᑎᓕᐊᕆᔭᐅᓚᐅᖅᓯᒪᔪᖅ ᓴᖅᑭᖅᑐᒥᓂᐅᓪᓗᑎᑦ ᐅᑭᐅᖅᑕᖅᑐᒥ ᓯᕗᓕᖅᑏᑦ ᑲᑎᒪᕕᔾᔪᐊᖅᑎᑕᐅᓪᓗᑎᑦ ᒫᔅᑰᒥ, 

ᐅᓛᓵᒥ ᐄᐳᕈᓪ 2010-ᑎᓪᓗᒍ. 

43. ᑐᑭᒧᐊᖅᑕᐅᓗᑎᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᐃᓚᐅᖃᑕᐅᓂᐊᕐᒪᑕ ᓄᓇᕐᔪᐊᖑᔪᑦ ᑎᒥᖏᓐᓂᒃ ᓲᕐᓗ 

ᑲᑎᒪᕕᔾᔪᐊᖅᑎᖏᑦ ᓄᓇᕐᔪᐊᕐᒥᐅᑦ ᑕᐅᖅᓰᕙᑦᑐᑦ ᖃᑦᑏᓐᓇᐅᓗᐊᓕᖅᑐᓂᒃ ᐆᒪᔪᕐᓂᒃ, ᓄᓇᕐᔪᐊᕐᒥ ᐸᐸᑦᑎᔨᐅᔪᑦ 

ᔫᓂᐊᓐ−ᒃᑯᖏᑦ, ᓄᓇᕐᔪᐊᕐᒥ ᐊᕐᕕᓕᕆᓂᕐᒧᑦ ᑲᑐᔾᖃᔨᑎᒌᖏᑦ, ᐅᐊᓐᓇᖓᓂ ᒥᐊᓕᒐᐃᑦ ᑲᓇᑕᐅᓪᓗ 

ᐱᖓᓐᓇᖓᓂᒃ ᐃᒪᕐᒥᐅᑕᐃᑦ ᐆᒪᔪᑦ ᑲᑐᔾᖃᔨᑎᒌᖏᑦ, ᐊᒻᒪᓗ ᓄᓇᕐᔪᐊᕐᒥ ᑕᐅᖅᓰᖃᑎᒌᓐᓂᕐᒧᑦ ᑲᑐᔾᔨᖃᑎᒌᖏᑦ, 

ᓴᐳᔾᔭᐅᖃᑦᑕᕐᓂᐊᕐᒪᑦ ᐱᔪᓐᓇᐅᑎᖏᑦ ᐱᖁᔭᖅᑎᒍᑦ ᐃᓄᐃᑦ ᐊᖑᓇᓱᒍᓐᓇᕐᒪᑕ ᐃᒪᕐᒥᐅᑕᓂᒃ ᐆᒪᔪᕐᓂᒃ ᐊᒻᒪᓗ 

ᑕᐅᖅᓰᒍᑎᖃᖃᑦᑕᕈᓐᓇᕐᒪᑕ ᐆᒪᔪᒥᓂᕐᒦᙶᖓᔪᓂᒃ ᒪᑭᒪᔾᔪᑎᒃᓴᖃᖁᓪᓗᒋᑦ; 

44. ᑎᓕᔭᐅᓗᑎᑦ ᐊᑐᓂ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑕ ᐊᓪᓚᕝᕕᖏᑦ ᑮᓇᐅᔭᖅᑎᒍᑦ ᐊᑐᓗᐊᖅᑕᐃᓕᒪᓗᑎᑦ ᐊᒻᒪᓗ 

ᑲᑐᔾᔨᓗᑎᑦ ᐱᓕᕆᐊᕐᒥᓂᒃ ᐊᑐᓕᖅᑎᑦᑎᖁᓪᓗᒋᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᐱᓇᓱᐊᒐᖏᓐᓂ ᐊᓪᓚᕝᕕᒃᑯᑎᒍᑦ 

ᑐᓴᐅᒪᖃᑎᒌᓐᓂᒃᑯᑦ ᐊᒻᒪᓗ ᑕᒪᐃᓐᓂ ᖃᓄᖅᑑᕈᑎᓕᐅᖃᑦᑕᕐᓗᑎᑦ ᐸᕐᓇᐅᑎᓂᒃ; 

45. ᐃᖅᑲᐃᑎᒋᐊᒻᒪᕆᓪᓗᒋᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᐱᓕᐅᕆᐊᖃᖃᑦᑕᕆᐊᖃᕐᒪᑕ ᓄᓇᕐᔪᐊᓕᒫᑦ 

ᐱᓇᓱᐊᕐᓂᖏᓐᓂᒃ ᓄᓇᓕᖏᓐᓄᑦ ᐊᑦᑐᐃᓂᖃᖅᑐᒥᒃ ᐱᓕᕆᐊᖃᕋᓱᐊᖃᑦᑕᕐᓂᖏᓐᓂᒃ ᐃᑲᔪᖅᑕᐅᓂᖏᑕ ᐃᓄᐃᑦ;  

46. ᑎᓕᔭᐅᓗᑎᑦ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᐸᕐᓇᐅᑎᓕᐅᖁᓪᓗᒋᑦ ᐊᒻᒪᓗ ᐊᑐᓕᖅᑎᑦᑎᖁᓪᓗᒋᑦ ᐅᑭᐅᖅᑕᖅᑐᓕᒫᕐᒥ 

ᐃᓄᐃᑦ ᓯᕗᓕᖅᑎᖏᑦ ᑲᑎᒪᕕᔾᔪᐊᕐᓂᖓᓄᑦ 2012−ᖑᓕᖅᐸᑦ, ᑲᑎᒪᔾᔪᑎᒋᔭᐅᔪᑉ ᖃᓄᐃᑦᑑᒐᔭᖅᑐᑦ ᓂᕈᐊᖅᑕᐅᒐᔭᖅᑐᓂ 

ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑦ ᐊᐅᓚᑦᑎᔨᖏᓐᓄᑦ ᑕᓯᐅᖅᑕᐅᓗᑎᑦ ᑕᒪᒃᑮᓐᓄᒃ ᑖᔅᓱᒧᖓ ᓇᓗᓇᐃᕈᑎᒧᑦ ᐊᒻᒪᓗ 

ᓂᕆᐅᓇᙱᑦᑐᑦ ᐱᔾᔪᑏᑦ ᐱᒻᒪᕆᒋᔭᐅᔪᑦ ᐃᓄᓐᓄᑦ ᓴᖅᑭᓴᕋᐃᓐᓂᐊᖅᑐᒋᔭᐅᓪᓗᑎᑦ ᓄᑖᕐᒥ ᑎᓴᒪᓄᑦ ᐊᕐᕌᒍᓄᑦ ᐊᑯᓂᐅᑎᒋᔪᖅ 

ᐱᓇᓱᐊᒐᕆᓂᐊᓕᖅᑕᖏᓐᓂᒃ ᐃᓄᐃᑦ ᓯᓚᕐᔪᐊᕐᒥᐅᑦ ᑲᑐᔾᔨᖃᑎᒌᖏᑕ.  

 

ᐃᒃ ᓯᕙᐅᑕᐅᔪᖅ ᐊᒻ ᒪᓗ ᐊᐅᓚᑦ ᑎᔨᐅᓂᕐ ᒧ ᑦ  ᑲᑎᒪᔨ  ᐃᓄᐃᑦ  ᓯᓚᕐ ᔪ ᐊᕐ ᒥᐅᑦ  ᑲᑐᔾ ᔨᖃᑎᒌᖏᓐᓂ ᒫᓐ ᓇᐅᔪᖅ 
ᓇᓗᓇᐃᖅᓯᕗᑦ  ᓅᒃ -ᒥ  2010-ᒥ  ᓇᓗᓇᐃᖃᑎᒌᒍᑕᖅ ᑲᔪ ᓯᓂᖃᓚᐅᕐ ᒪ ᑦ  ᐊᖏᖅᑕᐃᓐ ᓇᐅᓪ ᓗᓂ ᑲᑎᒪᔨᐅᖃᑕᐅᔪᓄᑦ  11-
ᖓᓐᓂ ᑲᑎᒪᕕᔾ ᔪ ᐊᕐ ᓂᖏᓐᓂ ᐃᓄᐃᑦ  ᓯᓚᕐ ᔪ ᐊᕐ ᒥᐅᑦ  ᑲᑐᔾ ᔨᖃᑎᒌᖏᓐᓄᑦ   ᔪᓚᐃ 2, 2010-ᖑᑎᓪ ᓗᒍ . 
 

 

 

 

 

________________________________________ 

ᐃᓄᐃᑦ  ᓯᓚᕐ ᔪ ᐊᕐ ᒥᐅᑦ  ᑲᑐᔾ ᔨᖃᑎᒌᖏᑕ  ᐃᒃ ᓯᕙᐅᑕᖓᑦ  

_______________________________   _______________________________ 

ᐃᒃ ᓯᕙᐅᑕᑉ  ᑐᖏᓕᐊ ᐊᓛᓯᑲᒧ ᑦ     ᐃᒃ ᓯᕙᐅᑕᑉ  ᑐᖏᓕᐊ ᑦ ᓱ ᑯ ᑦ ᑲ  

_______________________________   _______________________________ 

ᐊᐅᓚᑦ ᑎᔨᐅᖃᑕᐅᔪᖅ ᑲᑎᒪᔨ  ᐊᓛᓯᑲᒧ ᑦ    ᐊᐅᓚᑦ ᑎᔨᐅᖃᑕᐅᔪᖅ ᑲᑎᒪᔨ  ᑦ ᓱ ᑯ ᑦ ᑲᒧ ᑦ  

_______________________________   _______________________________ 

ᐃᒃ ᓯᕙᐅᑕᑉ  ᑐᖏᓕᐊ ᑲᓇᑕᒧᑦ     ᐃᒃ ᓯᕙᐅᑕᑉ  ᑐᖏᓕᐊ ᑲᓛᖡᑦ  ᓄᓈᓐᓄᑦ  

_______________________________   _______________________________ 

ᐊᐅᓚᑦ ᑎᔨᐅᖃᑕᐅᔪᖅ ᑲᑎᒪᔨ  ᑲᓇᑕᒧ ᑦ    ᐊᐅᓚᑦ ᑎᔨᐅᖃᑕᐅᔪᖅ ᑲᑎᒪᔨ  ᑲᓛᖡᑦ  ᓄᓈᓐᓄᑦ  

 


